
				Halaman ini tervalidasi



TAO TEH KING.








itoe persaingan dan kadengkian mendjalar antara satoe party dengen laen party, satoe negri dengen laen negri dan satoe bangsa dengen laen bangsa. Ini semoea pokonja lantaran manoesia terlaloe gemer memoedja pada pemimpin-pemimpin besar, pendekar-pendekar kabangsa'an, dan sabaginja lagi, hingga bebrapa orang jang ingin bikin namanja termashoer, bisa pegang kakwasa'an dan kabesaran, selaloe poeter otak boeat sampeken marika poenja ambition dengen tida perdoeliken bagimana kasoedahannja. (Ajat 1).


Pergoeletan paling heibat dari manoesia di ini djeman teroetama ada boeat kedjer kakaja'an, sebab dengen pengaroehnja harta orang bisa lebih gampang dapetken segala barang doenia jang ia inginken. Dan itoe harta kakaja'an, diambil kasarnja, ada terdiri dari emas, perak dan batoe permata. Kapan orang sedia banjak ini tiga matjem benda, ia poen gampang bisa dapetken jang laen-laen. Maka boeat poenjaken itoe emas, perak dan batoe permata, banjak orang jang tida sangsi aken lakoeken segala matjem kadjahatan, seperti pentjoerian, penipoean, perampasan, pemboenoean dan sabaginja lagi. Manoesia begitoe hargaken pada emas, perak dan batoe permata, boekan dari sebab itoe barang-barang sifatnja memang sanget penting dan bergoena, hanja meloeloe lantaran soeker didapet atawa djarang ada. Dibandingken kagoena'annja, besi ada lebih berfaedah dari-pada emas, tapi sebab besi gampang didapet maka manoesia koerang hargaken. Kapan inten, moetiara dan batoe giok sama banjaknja seperti krikil atawa koraal, nistjaja tida ada saorang jang ambil poesing boeat pe-

